
Uunga siunnersuut: Inissianik attartortitsisarneq pillugu Inatsisartut peqqussutaata 

allanngortinnera pillugu Inatsisartut inatsisaat nr. xx, xx. xxx 2022-meersoq (Ineqarneq 

pillugu Maalaaruteqartarfiup pisortat inissiaatileqatigiiffiinut il.il. 

aalajangiisinnaatitaanerata annertusitinneqarnera) 

 

pillugu 

 

Sanaartornermut Ataatsimiititaliap  

 

Siunnersuutip aappassaaneerneqarneranut  

 

ISUMALIUTISSIISSUTAA 

 

 

 

 

Sanaartornermut Ataatsimiititaliaq suliarinninnermini ukuninnga inuttaqarpoq: 

 

Inatsisartunut ilaasortaq Kristian Jeremiassen, Inuit Ataqatigiit, Siulittaasoq  

Inatsisartunut ilaasortaq Siverth K. Heilmann, Atassut, siulittaasup tullia 

Inatsisartunut ilaasortaq Harald Bianco, Inuit Ataqatigiit  

Inatsisartunut ilaasortaq Anders Olsen, Siumut 

Inatsisartunut ilaasortaq Jens Kristian Therkelsen, Siumut 

 

 

UKA 2022-imi ulloq 4.oktober siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Ineqarneq pillugu Maalaaruteqartarfik attartortitsinermut inatsit naapertorlugu 

maalaaruteqartarfittut namminersortutut aamma arlaannaannulluunniit 

attuumassuteqanngitsutut inissisimavoq. Allannguisoqarneranilu  Namminersorlutik 

Oqartussat, kommunillu aalajangiisutut sunniuteqarfigisaanut Namminersorlutik Oqartussanit 

kommuninillu, namminersortunit inissarsiortunut attartortinneqartunut Ineqarneq pillugu 

Maalaaruteqartarfiup  pisortatigut aalajangiisinnaatitaaffii annertusineqarput. Inissianik 

attartortitsisarneq pillugu Inatsisartut peqqussutaanni inatsissatullu siunnersuummi matumani 

attartortup attartortitsisullu akornanni pissutsit kisimik malittarisassiuunneqarput.  

Ineqarneq pillugu Maalaaruteqartarfiup aalajangiisinnaatitaaffii inissianik attartortitsisarfiit 

Iserit A/S-imit, Illuut A/S-imit, Kujallermi A/S-imit, Kommune Qeqertalik Ejendomsselskab 

A/S-imit, Avannaa Development A/S-imit aamma Siorarsiorfik- Nuuk City Development A/S-

imit inissiat pigineqartut pineqarput. Allannguutit ulloq 1.januar 2023-mi 

atuutilersinneqassapput. 

 

Siunnersuutip Inatsisartunit siullermeerneqarnera 

Siunnersuut taperserneqarpoq immikkoortorlu ataatsimiititaliamut suliassanngortinneqarpoq. 

 

Tusarniaanermit akissutit 

Siunnersuut piffissami 20. januarimiit 17. februarimut tusarniaassutigineqarpoq. 

Tusarniaanermut akissutit siunnersuummut ilanngunneqarput, tamanna Inatsisartut 

Siulittaasoqarfianit ilusissatut piumasaqaatinut naapertuuppoq.  

 

Siunnersuutip aningaasatigut kingunerisassai. 

Siunnersuutip piviusunngortinnerani aningaasatigut kingunerisassai siunnersuummi 

nalinginnaasumik oqaaseqaatini allaaserineqarput.  Aningaasartuutit aningaasaliissutaareersut 

iluini ingerlanneqarsinnaanissaat naatsorsuutigineqarpoq. Tamatuma avataatigut inissiat 

amerlinerisa kingunerisaanik Ineqarneq pillugu Maalaartueqartarfiullu aalajangiisutut 

sunniuteqarfigisaasa annertusineqarneratigut maalaarutit qulit missaanik amerlanerulernissaat 

naatsorsuutigineqarpoq. Ataatsimiititaliaq oqaaseqaatissaqanngilaq. 

 

Allakkatigut apeqqutit 

Ataatsimiititaliap suliaqarnermini allakkatigut apeqquteqarnissani pisariaqartissimavaa. 

Ataatsimiititaliap apeqqutai Naalakkersuisullu akissutaat isumaliutissiissummi ilanngussatut 1-

tut ilanngunneqarput. 

 

Ataatsimiititaliap siunnersuummik suliarinninnera 

Ataatsimiititaliap  7. oktoberimi Ineqarnermut Naalakkersuisoq ilisimatitsiviusumik 

ataatsimeeqatigivaa tassanilu inatsisissatut siunnersuummut paasissutissat inatsisissallu 

kingunerisassai pillugit itinerusumik ilisimatinneqarpoq. Ataatsimiinnermit atortut 

isumaliutissiissummi ilanngussatut 2-tut ilanngunneqarput. 

 

Inissiat aqunneqarneranni allannguutit aqutsisoqarfimmi nalimmassarneqarnissaat pisariaqartut 

allannguutillu attartortullu maalaarnissamut periarfissaasa annertusarneqarnissaat 

ataatsimiititaliaq naliliinermini naatsorsuutigaa. 

 

Tulliuttumi Naalakkersuisut akissuteqaataannit paasissutissat allaaserineqarput. 

Namminersortut inissiat attartortittagaasa qassiuneri suli kisitsisinngorlugit pigineqanngitsut 

inatsisitigut teknikikkullu Ineqarnerlu Pillugu Maalaaruteqartarfiup aalajangiisinnaatitaaffiisa 

matumani  inatsisissatut siunnersuummi annertusitinneqarnissaat periarfissaqalersoq 

Ataatsimiititaliap paasivaa. Tamanulli ammasumik tusarniaassutigineqarnikuunnginnera 

pissutigalugu allannguut taanna inissianut attartortitsisarnermut inatsisissami nutaami aatsaat 

ilanngunneqassasoq innersuussutigalugu Naalakkersuisut akissuteqaateqarnerminni allapput. 

 

Maalaaruteqarnermut tunngatillugu akiliut akilersinneqartarmat, Naalakkersuisup 

erseqqissaassutigaa, akiliutigineqartartoq annerpaamik 500 kr.-niusinnaasoq taannalu 

Ineqarneq Pillugu Maalaaruteqartarfiup aalajangersartarpaa, ullumikkut 

akiliutigitinneqartartoq 150 kr.-niuvoq. Akiliutigineqartartussap isertitat tunngavigalugit 

annertussusilerneqartarnissaa naleqquttutut isigineqanngilaq. Ilanngullugu inatsisissatut 

siunnersuummi innuttaasunut allannermik atuarnermillu ajornartorsiuteqartunut immikkut 

ittumik paasissutissiissutinik suliaqartoqarnissaanut ersarinnerusumik 

pilersaaruteqartoqanngitsoq  aammattaaq akissuteqaammi allassimasoqarpoq. 

 

Ataatsimiititaliap inassuteqaatai:  

 Ataatsimiititaliap isumaqatigiittup siunnersuutip akuersissutigineqarnissaa 

inassutigaat  

Taamatut oqaaseqarluni isumaliutissiissummillu allassimasutut paasinnilluni matumuuna 

ataatsimiititaliap siunnersuut aappassaaniigassanngortippaa. 

 

 

 

 

 

 

 

 

 

 

Kristian Jeremiassen 

Siulittaasoq 

 

 

 

 

 

 

 

 

Siverth K Heilmann 

Siulittaasup tullia 

 

 

 

 

Harald Bianco 

 

   

 

 

 

 

 

Anders Olsen  Jens Kristian Therkelsen 

 
 
 
 
 
 
 
 
 
 
 
 
 
 
 
 
 

 


